
OLION RHAN I: ARIANRHOD 
gan Frân Wen

Pecyn Nodiadau UG/AS a Safon Uwch Drama CBAC

Gan Bethan-Catrin Roberts

THEATR FYW

Mae’n holl bwysig eich bod yn mynd i weld cymaint o berfformiadau byw ac y gallwch. Dyma sut y byddwch 
yn gweld syniadau a pherfformiadau fydd yn eich hysbrydoli ac yn dylanwadu ar eich syniadau personol chi.

 Gwyliwch ddramâu o bob math er mwyn i chi weld amrywiaeth o actorion wrth eu gwaith, cyfarwyddo 
diddorol ac ysbrydoledig a dyluniadau anghygoel o setiau ac ochr dechnegol sy’n arloesol.

Defnyddiwch y dylanwadau a’r syniadau hyn wrth fynd ati i berfformio, cyfarwyddo a dylunio eich dramâu 
gosod chi. Cofiwch fod yn rhaid i chi gyfiawnhau eich dewisiadau bob tro.

 wch i weld pob math o gynhyrchiadau Cymraeg a Saesneg a chynhyrchiadau NTLive.  Cynhyrchiadau 
amaturaidd a phroffesiynol.

TASG: CASGLU SYNIADAU – YOUTUBE

Ewch ar YouTube neu wefannau gwahanol gwmnïau theatr i wylio clipiau o gynhyrchiadau amrywiol er 
mwyn casglu syniadau. Cadwch lyfr nodiadau o’r cynhyrchiadau, actorion, gwisgoedd, setiau a’r syniadau a 
ddylanwadodd arnoch.

Byddwch yn gallu defnyddio’r syniadau hynny wrth ysgrifennu eich Cofnod Creadigol a’r Gwerthusiad yn 
Uned 1, ateb papur arholiad Uned 2 (UG) a’r Adroddiad Proses a Gwerthuso yn Uned 3 a’r papur arholiad yn 
Uned 4 (Safon Uwch)

TASG: YMCHWILIO

Gwnewch ymchwil ar ‘Google’ ynglyn â setiau diddorol o wahanol gynhyrchiadau. Lawrlwythwch luniau o’r 
setiau yma i greu casgliad o syniadau. 

Efallai y byddwch yn hoffi set minimalistaidd mewn un cynhyrchiad, dodrefn o un arall a llwyfan sy’n troelli 
o gynhyrchiad arall. Chwiliwch am fathau diddorol o wahanol lwyfannau a cheisiwch feddwl a fyddai eich 
cynhyrchiad chi o’r ddrama osod yn gweithio ar y llwyfan neu’r set arbennig hwnnw. Cofiwch gofnodi pwy 
sydd wedi cynllunio’r set ac o ba gynhyrchiad mae’n dod er mwyn i chi allu trafod y dylanwadau. 

e.e. https://www.pinterest.co.uk/ulihesse/expressionist-set-design/

TASG: CASGLU ADOLYGIADAU

Casglwch a darllenwch yr adolygiadau am:

 OLION Rhan 1 ARIANRHOD,

 Rhan 2: Yr Isfyd a

 Rhan 3: Y Fam.

Cofnodwch sylwadau yr ydych yn cytuno / anghytuno â nhw a thrafodwch eich casgliadau ynglŷn â’r canlynol:

• Y Cyfarwyddo 

• Yr Actio – y cymeriadau, rhyngweithio, perthynas â’i gilydd, 

• Dylunio set, LX, SFX, gwisgoedd, gwallt a cholur. 

• Unrhyw sylwadau eraill fydd o ddefnydd i chi.

ADOLYGIADAU PAPUR/CYLCHGRAWN DYFYNIAD LINC

PAPUR/CYLCHGRAWN/
TELEDU/RADIO

DYFYNIAD LINC

Rhaglen Ffion Dafis – Radio 
Cymru

“Mae o’n gyfanwaith 
anhygoel”

https://www.bbc.co.uk/
sounds/play/p0js7npx

“Yn serennu, heb os nac 
onibai, mae Rhian Blythe fel 
Arianrhod…”

“Seren y dyfodol”

“Yn weladwy mae o’n un o’r 
pethe gorau dwi wedi gweld 
ers talwm iawn.”

Cylchgrawn Barn “Profiad dwys, dyrys a chwbl 
wefreiddiol.”

TASG: CYLCH TRAFOD        

Ewch ati i drafod y cynhyrchiad o fewn grŵwp o 4 – 6.

Byddwch yn onest gan ddweud beth wnaethoch chi fwynhau neu deimlo a’r hyn nad oeddech yn hoff ohono 
neu ddim yn ei ddeall ac ati. Cofiwch fod yn rhaid i chi roi rheswm dros eich penderfyniad – P.E.E. - Pwynt, 
Enghraifft ac Eglurhâd.

Mae’n hollol dderbyniol eich bod yn anghytuno gydag elfennau o’r cynhyrchiad. Mae pob aelod o’r 
gynulleidfa yn teimlo neu yn profi rhywbeth gwahanol wrth wylio cynhyrchiad, yn dibynnu yn llwyr ar brofiad 
bywyd yr unigolyn o’r digwyddiadau yn y ddrama/ sioe.

“Cynhyrchiad theatr pwerus llawn dawns a cherddoriaeth am un noson dyngedfennol sy’n atseinio drwy’r 
canrifoedd”yn ol y rhaglen.

Ewch ati i drafod y canlynol: 

• Y sgript

• Yr actorion

• Y cyfarwyddo

• Y gwaith symud /dawns

• Y goleuo 

• Y set

• Y sain

• Y gwisgoedd/colur

FY MARN AM ‘OLION’

PAPUR TAG - Testun Mewn Theatr

Uwch- Gyfrannol Uned 2 (y papur arholiad)

DYLANWAD THEATR

DYLANWAD THEATR FYW AR EICH DEHONGLIAD O’R DDRAMA OSOD.

 

Yn dilyn y dasg ‘FY MARN AM OLION’,

Ewch ati i feddwl am ba syniadau y gallech chi eu haddasu neu eu defnyddio ar gyfer eich cynhyrchiad chi o’r 
ddrama osod.

 Dadansoddwch a gwerthuswch sut mae unrhyw gynyrchiadau byw rydych wedi’u gweld fel rhan o’r cwrs 
wedi dylanwadu ar eich ateb yn cwestiwn:

i) Yr Actor/ eich dyluniad / neu fel cyfarwyddwr. 

ii) Gwnewch nodiadau manwl o’r syniadau Cyfarwyddo, Dylunio a’r Actorion yr ydych wedi eu hoffi   
 a’r syniadau efallai nad sydd wedi gweithio yn eich barn chi. Mae hyn yn gymorth i chi ddatblygu   
 meddwl beirniadol ac i allu gweld beth sy’n apelio atoch chi fel cyfarwyddwr, dylunydd neu actor.

iii) Byddwch yn gallu defnyddio’r dylanwadau hynny wedyn i ateb y cwestiwn dylanwadau ar y papur  
 arholiad. Dyma’r ffordd orau i ddatblygu meddwl creadigol fel y gallwch fynd i mewn i’r arholiad   
 Drama yn llawn hyder. Ewch ati i wneud nodiadau manwl ar y canlynol:

                                            • Beth oedd teitl ac awdur y cynhyrchiad?

                                             • Beth oedd enw’r Cwmni

                                             • Ymhle welsoch chi’r cynhyrchiad?

Y DYLUNIAD / SET

 • Pwy oedd wedi dylunio’r set?

 • Pa fath o lwyfan a ddefnyddid ar gyfer y cynhyrchiad? 

A fyddai’r math yma o lwyfan yn gweithio ar gyfer eich drama osod chi?  Pam?

 • Beth oedd y set yn ei gyfleu?

A oedd themâu’r ddrama yn ymddangos yn y set – e.e.   brad, trais, perthynas, caethiwed, cariad, diffyg ystyr, 
llosgach, rhyfel, hyder ayb 

A fyddai rhai o’r syniadau hyn yn gweithio ar gyfer eich set chi o’r ddrama osod? Pa rannau o’r   set oedd wedi 
dylanwadu arnoch chi a pham? 

• Pa liwiau oedd yn y set? Pa awyrgylch oedd yn cael ei greu? 

A fyddai’r lliwiau yma yn gweithio ar gyfer eich cynllun chi?

 • Beth oedd arddull y set - a oedd hi’n set naturiolaidd / symbolaidd/ minimilistaidd? 

Pa arddull ydych chi am ei ddefnyddio ar gyfer eich drama osod chi? Pa ddylanwadau o’r cynhyrchiad sydd 
ar eich dyluniad chi?

YR ACTORION

•  A oedd perfformiad rhai o’r actorion o’r cymeriadau wedi dylanwadu ar eich syniadau perfformio yr 
actorion yn eich drama osod? Pam? Sut?

 Beth oedd yn dylanwadu arnoch?

 - y modd roedden nhw’n defnyddio’r llais? / yn canu?

- y modd roedden nhw’n defnyddio’r corff – ac yn symud?

- y rhyngweithio rhwng gwahanol gymeriadau a’u dylanwadu ar y berthynas a’r rhyngweithio yn eich drama 
osod chi?

Y CYFARWYDDO 

• A oedd y cyfarwyddwr wedi llwyddo i ddehongli’r ddrama yn llwyddiannus? Sut fath o gynhyrchiad oedd 
o? a effeithiodd y ddrama arnoch chi?

• Pa arddull perfformio oedd yn cael ei ddefnyddio – oedd o’n llwyddiannus?

• A oedd y cynhyrchiad yn symud yn dda – e.e. newid tempo, emosiwn ac ati er mwyn cynnal eich 
diddordeb?

 A fyddai rhai o’r syniadau cyfarwyddo yn gweithio ar gyfer cynhyrchiad o’ch drama osod chi?

• A oedd rhywbeth oeddech chi ddim yn ei hoffi o ran cyfarwyddo?

Y GWISGOEDD, GWALLT A CHOLUR

• Pwy oedd yn gyfrifol am y gwisgoedd?

• Sut wisgoedd oedd ganddynt – pa gyfnod? Beth oedd arddull y cynhyrchiad?

• A oedd lliw arbennig trwy’r cynhyrchiad? Oeddech chi’n credu y byddai’r cymeriad yn gwisgo’r math o 
ddillad oedd ganddo?

 A fyddai rhai o’r gwisgoedd, steil gwallt, colur yn gweithio ar gyfer cynhyrchiad o’ch drama osod chi? Sut?

https://www.pinterest.co.uk/pin/4280531395525

www.vam.ac.uk/content/articles/d/designing-stage-costumes/

Y GOLEUO A’R SAIN          

• Pwy oedd y dylunydd golau a sain? 

• A ychwanegodd yr LX a’r SFX at awyrgylch y ddrama?

• Yr LX – goleuo – sut oedd y goleuo yn creu yr awyrgylch briodol? 

A oedd lliw arbennig? Gobo? Ar ba ganran - % oedd y goleuo? Pa fath o ‘preset’ oedd ar ddechrau’r 
cynhyrchiad? Oedd o’n llwyddiannus? Beth oedd yn digwydd ar ddiwedd golygfa i symud ymlaen i’r olygfa 
nesaf? Newid yn raddol? Neu snap? Ayb.

A oedd y ‘rig’ yn cael ei symud? Disgyn a chodi? Siap y goleuo yn arwyddocaol? A ddefnyddiwyd 

Peiriant mwg/ haze? (tarth/tawch) ac i ba effaith? Llwyddiannus? A ddefnyddiwyd goleuadau ar y llawr?  ( 
ee golygfa ‘hunan-laddiad Gilfaethwy) Ac ar y nenfwd ( y ser?) A ddefnyddiwyd duwch? (blackout)

A ddefnyddiwyd goleuadau sbot? Goleuadau yn fflachio? I ba bwrpas? I dynnu sylw?

Gwefannau defnyddiol:

https://www.pinterest.co.uk/don0138/theater-stage-lighting-examples/

A fyddai rhannau o oleuo y cynhyrchiad yn addas ar gyfer eich cynhyrchiad chi o’r ddrama osod? Lle? Ac i ba 
effaith?

• Yr SFX – sain. A oedd cerddoriaeth yn rhan o’r ddrama? 

Ar y dechrau / diwedd/ yn rhan o’r ddrama er mwyn creu awyrgylch? Sut fath o gerddoriaeth? A gafwyd 
caneuon? Pwy oedd wedi eu cyfansoddi? A oedd y gerddoriaeth yn cael ei ddefnyddio o dan y ddeialog – 
tansgorio? A oedd hyn yn ychwanegu at yr awyrgylch?

A oedd sain arall i’w gael?

Sain Gynefin (Diegetic Sound)- yr hyn y byddech yn ei ddisgwyl yn yr olygfa? Naturiol? ee –tonnau’r mor? 
Swn gwynt? swn babi yn crio? Pa mor effeithiol oeddynt? Adleisio? I ba effaith?

Sain Anghynefin?( Non-diegetic Sound) Ddim yn naturiol i’r olyfga? Ee drymiau yn taro yn gyffrous? I ba 
effaith?

• Oedd yna ganu yn rhan o’r cynhyrchiad? Oedd y canu yn llwyddiannus?

• Fe allwch lunio rhestr o’r effeithiadau sain a ddefnyddiwyd

Pa elfennau o’r SFX a’r LX oedd wedi dylanwadu arnoch ac y gallech eu defnyddio ar gyfer eich drama osod?

YMATEB Y GYNULLEIDFA 

• Pa argraff a adawyd ar y gynulleidfa – oedden nhw’n mynd allan dan wenu, wedi’i cythruddo, wedi 
syfrdanu? Pa argraff ydech chi eisiau ar gyfer y ddrama osod? A fyddai hyn yn gweithio ar gyfer eich 
drama osod

• A lwyddodd y cynhyrchiad yma i apelio at gynulleidfa gyfoes?

• Gan mai “ail-ddychmygiad cyfoes o chwedl” ydi’r ddrama? Efallai bod y ddrama yn perthyn i gyfnod 
arbennig, ond sut oedd y cyfarwyddwr, cynllunydd set, sain, golau, gwisgoedd, gwallt a cholur wedi 
llwyddo i wneud i’r ddrama fod yn berthnasol i gynulleidfa heddiw?

• Sut fyddech chi yn sicrhau bod y cynhyrchiad yn berthnasol (o ddiddordeb) ac yn hygyrch (accessible) – 
yn hawdd ei ddeall neu ei werthfawrogi gan gynulleidfa heddiw?

• Roedd newid cyfnod rhwng yr act gyntaf a’r ail act. Roedd yr iaith yn glasurol,yn  goeth ac yn safonol ac 
yn farddonol yn yr Act Gyntaf ond roedd yr Ail Act yn fwy cyfoes o ran ieithwedd, rhegi? geiriau Saesneg? 
A oedd y wisg yn adlewyrchu hyn hefyd? A symudiadau yr actores?

ACT 1

111. Mae Gwydion yn gwylltio.

 112. GWYDION (ribidirês) Dy fislif, dy ffrwythlondeb, mae amser yn d’erbyn neno’r dyn! 113. Arianrhod yn  
 chwerthin - gotcha!

 114. ARIANRHOD Wel naw wfft i dy ‘amser’ di. (carefree) Dydi amser ddim yn bod yn y tragwyddoldeb  
 mawr.

 115. GWYDION Un arall o ‘ddoethinebau’ Beli? Tyrd yn dy flaen - mae pob merch ar drugaredd amser…  
 yn rhwym i’w cylchoedd, yn gwaedu pan ddywed amser ac yn ffrwythloni pan ddywed amser. Dyna  
 natur pethau. A chei di ddim etifedd yn chwarae plant gyda merched yn fan hyn.

 116. ARIANRHOD Does arna’i ddim eisiau etifedd, Gwydion! Ac mi wyddost hynny! Gwelais sawl merch  
 yn syrthio i’r fagl honno dros y blynyddoedd. Maen nhw’n anghofio pwy ydyn nhw, yn cael eu sugno  
 yn hesb a’u gadael yn wag. 

117. GWYDION (dilornus) Onid ‘anghofio pwy wyt ti’ yw hanfod dy athroniaeth yn y Gaer fondigrybwyll  
 yma? 

118. ARIANRHOD Nid anghofio pwy wyt ti, dim ond gadael y gorffennol yn y gorffennoL

ACT 2

2.  ELAN What the actual fuck? Urgh! Socian! (YN GWELD Y LLEILL) (YN COFIO YN SYDYN) O! Na!  
 Lle ‘ma ffon fi? (YN PANICIO) ‘Da chi di gweld ffon fi? (AMDANI HI EI HUN) Absolute twat! (MAE  
 HI’N FFEINDIO’R FFON MEWN POCED) Oh! Diolch byth! Waterproof!

3.  HEULWEN (YN SIBRWD) Pa iaith mae o’n siarad? 

4.  MADOC Ymmm…

5.  SEREN Merch! 

6.  ELAN (WRTH MADOG) Ffyc, dwi’n socian. Ti’n wlyb efyd met! So like … Hang on. (WEDI DYCHRYN)  
 What the… Lle dwi? Lle ma mets fi? Lle ma Phoenix a Lea? Be ddigwyddodd? (SYLWEDDOLIAD   
 MAWR!) Lle ma ffycin pier Bangor? (WEDI DYCHRYN. CURIAD) No way! (YN SYLWEDDOLI. DAN  
 DEIMLAD) O na! OMG! (CURIAD) Dwi di marw? Ydw i? Actiwali? Do? ‘Di fflipin mynd a neud o! 

7.  (AMDANYN NHW) Angylion da chi? Fuck my life! (AM Y RHEGI) O fuck sori! Sori!

GOLYGFEYDD DEFNYDDIOL / ALLWEDDOL

• Pa olygfa / olygfeydd sydd wedi dylanwadu arnoch o ran syniadau, arddull, y defnydd o set, props, LX, 
SFX, y modd o symud o un golygfa i’r llall ac ati? 

Sut fyddai’r olygfa benodol yn gweithio o ran dylanwad ar eich drama osod?

•  Gwnewch restr o’r golygfeydd allweddol y gallech chi eu defnyddio ar gyfer dylanwadau ar eich drama 
osod. Gwnewch nodiadau manwl fel eich bod yn mynd i mewn i’r arholiad gyda syniadau pendant o 
ddylanwadau yn hytrach na meddwl ar y funud. Mae’n rhaid i chi baratoi ar gyfer y cwestiwn dylanwadau 
yn fanwl iawn.

YN DILYN GWELD Y PERFFORMIAD

GWEITHGAREDDAU DYLUNIO

 Ar ôl gweld y cynhyrchiad rhowch eich barn a thrafodwch mewn grwpiau pa mor llwyddiannus oedd y set, 
gwisgoedd, gwallt a cholur ar gyfer y ddrama?

•  A oedd y set yn gymorth i greu lleoliadau y chwedl? (Cofiwch hefyd am y defnydd o’r ail lawr   yn yr 
awditoriwm, a thu allan i’r gaer).

•  Beth wnaethoch chi ei hoffi am y set, y props? (beth am y pypedau?)

•  Oedd y set yn ychwanegu at awyrgylch y ddrama?

•  Beth oedd eich barn am y gwisgoedd? Oedd yna thema o liw? Oedd y gwisgoedd yn creu y math o 
gymeriad oedd yn eu gwisgo?

•  Beth oedd eich barn am y gwallt a’r coluro? Oedden nhw’n cyfleu sefyllfa’r cymeriadau ac yn ychwanegu 
at eich dealltwriaeth o’r hyn oedd wedi digwydd?

•  Pa olygfeydd oedd y mwyaf llwyddiannus o ran y defnydd o set?

•  Pa olygfeydd oedd y mwyaf llwyddiannus o ran y gwisgoedd?

•  Fyddech chi wedi dylunio’r set yn wahanol? Ymha ffordd?

•  Y dylunio – set, gwisgoedd, goleuo a sain

DYLUNYDD SET

Bydd y dylunydd yn cyd-weithio gyda’r Cyfarwyddwr ac yn sicrhau bod ochr weledol y cynhyrchiad yn 
cael ei gwireddu. Mae’r dylunydd yn gofalu am holl agwedd weledol y cynhyrchiad a gellir dweud ei fod yn 
gyfrifol am synhwyrau’r cynhyrchiad. Mae’r dylunydd yn gweithio gyda gofod gwag ac unwaith y bydd y 
Cyfarwyddwr ac yntau/neu hi wedi penderfynu ar y math o lwyfan i’w defnyddio, bydd y dylunydd yn mynd 
ati i weithio ar y cynfas gwag hwnnw a rhoi bywyd iddo mewn gwirionedd.

 Y mathau mwyaf poblogaidd o lwyfannau yw: 

•  y llwyfan proseniwm traddodiadol – ‘proscenium’

•  llwyfan cylch – ‘arena’

•  llwyfan gwth – ‘thrust’ 

• llwyfan traws – ‘traverse’ 

• llwyfan agored – ‘end on’

Cyn i ddylunydd gychwyn ar unrhyw gynhyrchiad mae’n rhaid iddo/iddi hi wneud tipyn o ymchwil a chael 
ateb i nifer o gwestiynau cyn dechrau rhoi ei syniadau i lawr ar bapur: 

• Dylai ddarllen y ddrama cyn cyfarfod y Cyfarwyddwr fel bod ganddo/hi syniadau 

• Yn dilyn gweld y perfformiad i’w cynnig,

• Yn y cyfarfod gyda’r Cyfarwyddwr, dylai holi beth yw ei weledigaeth ynglyn â’r cynhyrchiad, beth yw’r 
effaith mae am ei gael?

• Pa fath o lwyfan mae’r Cyfarwyddwr am ei ddefnyddio? 

• A oes gan y Cyfarwyddwr arddull arbennig i’r cynhyrchiad, bydd hyn wrth gwrs yn effeithio ar y modd y 
bydd y dylunydd yn gweithio.

• A yw cyfnod y ddrama yn bwysig. Mae drama gyfnod yn golygu tipyn o waith ymchwil er mwyn sicrhau 
bod y dodrefn a’r gwisgoedd yn perthyn yn gywir i’r cyfnod. 

• Faint o fynedfeydd sydd eu hangen?

• A oes angen newid set, pa fath o olygfeydd? 

• A oes angen lefelau? 

• A oes angen effeithiau arbennig? – (special effects) 

• Faint o actorion sydd yn y cynhyrchiad ac a fydd ar y set? 

• Beth yw maint y gofod ar gyfer y set, a oes anawsterau o ran siâp y gofod ac ati – mae yna gryn 
wahaniaeth rhwng neuadd bentref a llwyfan y prif theatrau.

Yn dilyn y drafodaeth gyntaf gyda’r Cyfarwyddwr gall y dylunydd ddechrau rhoi ei syniadau i lawr ar bapur 
a chreu bwrdd syniadau (mood board) ac ati. Bydd hefyd yn mynd ati i greu model fechan o’r set er mwyn 
gweld beth sy’n gweithio. Bydd llawer iawn o newid ac addasu yn ystod y cyfarfodydd dilynol gyda’r 
Cyfarwyddwr. Bydd y model fechan yn gweithio i ‘scale’ ac mae’n holl bwysig bod y dodrefn a’r set yn gwbl 
gywir gan y bydd yr adeiladydd set yn gweithio i’r mesuriadau hyn.

GWEITHGAREDD DYLUNYDD

Chi yw’r DYLUNYDD ar gyfer OLION- RHAN 1; ARIANRHOD.

Ewch ati i roi lluniau a syniadau at ei gilydd o’r hyn yr hoffech chi weld o ran set, gwisgoedd, gwallt a cholur. 
Mae croeso i chi ddefnyddio elfennau o gynhyrchiad Y Fran Wen, neu fe allwch ail gynullunio’r set yn llwyr.

 AMSER : A ydych chi am gadw at y cyfnod?

 LLEOLIAD : Ble mae’r ddrama wedi ei gosod?

 LLWYFAN: Gwth, Cylch, proseniwm, traws? Pam?

• Arddull y cynhyrchiad? Nifer o olygfeydd byrion, neidio nôl ac ymlaen mewn amser?

• A fydd gennych gefndir o rhyw fath? Sgrîn? Tafluniau? Cefnlen? Gauze? 

• Sut gellir cyfleu y gwahanol leoliadau ar y llwyfan?

• A fyddwch yn defnyddio defnydd ar y llawr - cerrig, mwsog, brwyn, plastig du, pridd,“floor cloth” neu 
bren?

• A fydd y set yn symbolaidd? Beth ydych chi am ei bwysleisio, pa themâu? Pam?

• Pa liwiau ydych chi am ei weld yn y set?

• Pa fath o ddodrefn a phrops ydych chi am eu defnyddio yn eich cynhyrchiad?

Mae’r dylunydd gwisgoedd yn ran holl bwysig mewn unrhyw gynhyrchiad. Y gwisgoedd sy’n cwblhau’r 
darlun weledol mae’r cyfarwyddwr am ei greu. Mae gwisg yn awgrymu cyfnod, amser, lleoliad, arddull ac 
awyrgylch y ddrama ac mae gwaith ymchwil yn gwbl angenrheidiol er mwyn sicrhau fod y cynhyrchiad yn 
gwbl gredadwy. Mae’run peth yn wir gyda gwallt a cholur ac mae’n holl bwysig ymchwilio yn fanwl er mwyn 
sicrhau bod y steil gwallt a’r math o golur yn driw i’r cyfnod dan sylw.

Bydd angen ystyried lliw y gwisgoedd yn ofalus a thrafod gyda’r dylunydd set er mwyn sicrhau bod lliw y 
cynhyrchiad yn gywir. 

• Bydd angen ymchwilio i’r cyfnod a’r math o ddefnydd oedd yn cael ei ddefnyddio ar gyfer y math o 
wisgoedd e.e. brethyn, sidan, dillad gaeaf, haf ac ati.

• Gall lliw hefyd symboleiddio teimlad, thema neu awyrgylch arbennig – e.e. rhyfel, cenfigen, cariad, tlodi, 
gwallgofrwydd ac ati. Gall lliw drawsnewid teimlad y ddrama yn gyfangwbl. 

• Dewis y dillad cywir i’r achlysur neu’r digwyddiad o fewn y ddrama 

• Wrth gynllunio gwisgoedd mae’n holl bwysig hefyd ystyried beth yw’r gofynion ar gyfer y cymeriad, e.e. 
dringo ysgol, rhedeg, dawnsio ac ati, Os yw’r wisg yn rhy dynn, bydd y cymeriad yn methu plygu ac felly 
bydd y wisg yn amharu ar allu’r cymeriad i berfformio. Felly rhaid bod yn ofalus wrth gynllunio’r wisg, 
rhaid i’r wisg gefnogi’r actor ac nid ei ddal yn ôl.

• Bydd colur yn gallu ychwanegu cymaint at gyfleu oedran, personoliaeth, tymer cymeriad, briw, gwaed ac 
ati.

• Rhaid sicrhau fod y colur yn cyd-fynd gydag arddull y ddrama, e.e. colur naturiolaidd ar gyfer drama 
gyfnod, colur arallfydol ar gyfer gwaith dyfeisio yn y dyfodol ac ati.

GWEITHGAREDD GWISGOEDD

 Ewch ati i ymchwilio a pharatoi nodiadau manwl a lluniau o’r math o wisgoedd yr hoffech eu defnyddio 
ar gyfer cymeriadau OLION- RHAN 1 ; ARIANRHOD. Cofiwch egluro y math o golur y byddwch am ei 
ddefnyddio hefyd. Bydd yn rhaid i chi ystyried y canlynol:

• cyfnod hanesyddol y ddrama, 

• arddull y cynhyrchiad, 

• sut fath o ddefnydd a lliw fydd i’r gwisgoedd? A fydd thema o liw yn rhedeg drwy’r cynhyrchiad? • sut 
fydd y gwisgoedd yn cyfleu personoliaethau’r cymeriadau?

• sut wisg fydd gan y dawnswyr? 

• sut fydd gwallt a cholur yn cyfleu personoliaeth y cymeriadau? 

• sut i adlewyrchu’r themâu yn y gwisgoedd? Ewch ati i greu taflenni gwisgoedd a bwrdd syniadau o ran 
themâu ac ati.

DYLUNYDD SAIN A GOLEUO: SAIN / CERDDORIAETH SFX   

Mae cerddoriaeth yn bwysig iawn mewn unrhyw gynhyrchiad theatrig. Mae cerddoriaeth neu sain yn gallu 
ychwanegu cymaint at gynhyrchiad i greu emosiwn yr olygfa:

• Gellir defnyddio tansgorio/ ‘underscore’ o dan y ddeialog, hynny yw cerddoriaeth tawel llawn emosiwn 
mewn golygfa drist, cerddoriaeth â rhythm pendant i gyfleu hapusrwydd a chyffro, cerddoriaeth dwys, 
trwm sy’n cyflymu er mwyn cyfleu tensiwn.

• Gellir defnyddio ‘leitmotif’ i gyfleu thema neu gymeriad arbennig. Dyma gyfres o nodau neu frawddeg 
cerddorol sy’n awgrymu cymeriad neu ddigwyddiad arbennig ac felly yn arwain meddwl y gynulleidfa i 
feddwl mewn ffordd arbennig.

• Gellir defnyddio ‘drôn’ i greu awyrgylch, sef un nodyn hir ar ddechrau golygfa i greu awyrgylch sinistr.

• Gellir defnyddio ‘soundscape’ - h.y. tonnau’r mor, babi yn crio, ac ati i greu awyrgylch naturiolaidd. Sain 
Gynefin.

• Pa fath o gerddoriaeth sy’n cyfleu’r cyfnod - caneuon gwerin, emynau, caneuon pop ac ati?

• A fydd yna elfen o gerddoriaeth byw yn y cynhyrchiad? Actor yn canu?

• A fydd yna ddefnydd o ‘white noise’ sef swn y pen, sain ymyriant? [interference] 

• A fydd yna seiniau anifeiliaid, sgrechfeydd, ffrwydriadau ac ati?

• A fydd angen cerddoriaeth neu sain i glymu golygfeydd at ei gilydd?

• A fydd y math o offeryn fydd yn creu’r gerddorieth yn bwysig i gyfleu’r cyfnod neu’r arddull, y genre, y 
wlad ayb.

GOLEUO LX

Mae goleuo yn rhan allweddol o unrhyw gynhyrchiad, gall newid naws, awyrgylch neu emosiwn golygfa 
mewn eiliad.  

• Bydd angen ystyried yn ofalus pa liwiau fydd eu hangen ar y cynhyrchiad, pa emosiwn mae lliw arbennig 
yn ei gyfleu?

• A fydd angen golau sbot neu byllau o olau ar wahanol ardaloedd o’r llwyfan i bwysleisio rhywbeth 
arbennig e.e. sut fydd y ffrwydriadau yn cael ei gyfleu, sêr, haul, lleuad ac ati? 

• A fydd angen defnyddio gobo? (gwrthrych sydd wedi ei osod tu fewn neu o flaen golau i reoli siap y golau 
a’i gysgodion- ee ffenestr, cell, dail ayb) 

• A fydd yna ddefnydd o fwg neu rew sych i greu naws y tywydd?

• Pa amser o’r dydd yw hi a sut gellir cyfleu hynny gyda’r goleuo? 

• Fel dylunydd sut wnewch chi symud o un stâd (‘state’) i’r llall – pylu, croes-bylu, snap, pylu araf/ sydyn?

• Beth fydd canran y golau - % - er mwyn creu naws ac awyrgylch neu gyfleu pa awr o’r dydd yw hi.

GWEITHGAREDDAU

YR ACTOR

Ewch ati i baratoi nodiadau manwl ar rai o gymeriadau’r ddrama e.e ARIANRHOD, GOEWIN, GILFAETHWY, 
GWYDION, DON, MADOG, ELAN ayb. Gallwch wneud nodiadau mewn llyfr neu ar bapur mawr ar y wal 
– ‘Role on the wall’ neu greu taflen ‘Adnabod cymeriad’. Dadansoddwch y cymeriad yn fanwl (o safbwynt 
Stanislavski) gan sicrhau eich bod yn adnabod y cymeriad yn dda ac wedi creu ‘stori gefn’ y cymeriad er 
mwyn creu portread cwbl ddidwyll ohono/ohoni. Gallwch ddefnyddio’r nodiadau gan yr actorion i’ch 
cynorthwyo.

CYMERIAD 

Disgrifiad manwl o’r cymeriad – ei bersonoliaeth ac ati. 

• Pam mae o’n ymddwyn ac ymateb fel y mae o? Beth sydd wedi digwydd iddo cyn yr olygfa hon? Beth yw 
ei statws o fewn yr olygfa?

• Beth yw CYMHELLIANT (motive/ pwrpas/job) y cymeriad - prif nod? Ydy’r cymeriad yn cyflawni ei nod? 
Beth mae’r cymeriad ei eisiau yn yr olygfa a sut mae’n mynd ati i’w gael? Beth neu pwy yw’r rhwystr? A 
oes yna is-destun o fewn yr olygfa ddylai fod yn amlwg?

• A yw’r cymeriad yn newid yn ystod cwrs y ddrama? Ym mha ffordd? Os nad ydyw, pam? Ydy’r ddrama ‘n 
cyflymu neu arafu pan ymddangosa’r cymeriad?

• A’i cymeriad sy’n rheoli’r digwyddiadau neu a yw’r cymeriad yn cael ei reoli gan eraill? A yw’r cymeriad 
yng nghanol y digwyddiadau neu ar yr ymylon?

• Beth yw’r berthynas rhwng yr actor â’r gynulleidfa? A ddylai’r gynulleidfa ymlacio neu deimlo tyndra 
pan ddaw’r cymeriad i’r llwyfan? Sut mae’r gynulleidfa i fod i deimlo tuag at y cymeriad – casineb, trueni, 
hoffter?

SYMUDIADAU

Beth yw iaith corff y cymeriad?

• Sut fynegiant wyneb sydd gan y cymeriad? Ydio/hi yn flin? Ofnus? Wedi gwylltio? Beth sydd yn digwydd 
i’w lygaid? Aeliau? Bochau? Ei geg?

• Sut osgo (posture) sydd ganddo/ganddi? Mewnblyg? Allblyg?

• Sut mae’r cymeriad yn cerdded? Araf? llafurus? Sydyn?

• Pan nad yw’r cymeriad yn symud, pa safle/siâp neu agwedd corfforol mae’r cymeriad yn ei gymryd yn 
naturiol? 

• Sut mae’r cymeriad yn eistedd? 

• Sut mae’r cymeriad yn dal ei ben, gwddf, dwylo, pengliniau, traed a.y.b?

• A oes rhan o’i gorff y mae’n ymwybodol ohono?

• A yw’r cymeriad yn mynd yn agos at / cadw draw oddi wrth eraill ar y llwyfan? Cynefineg (procsemics) 
Pam mae hyn?

• A fydde’r cymeriad yn cyffwrdd ag eraill? 

• A yw’r cymeriad yn edrych i lygaid cymeriadau eraill neu rai pobl penodol yn unig?

• Cofiwch roi safle cychwynnol a gorffen y cymeriad a ble ar y llwyfan mae nhw.

LLAIS

Sut fath o lais sydd gan y cymeriad? 

• A oes ganddo acen?

• Ydy o’n lais ysgafn/ dwfn?(Traw.)

• A oes cryfder i’r llais? Neu ydi’r llais yn wan?

• A yw’r cymeriad yn siarad yn gyflym/araf? (Tempo.)

• Beth yw tôn ( teimlad/ emosiwn)  y llais? Ydio’n rhoi pwyslais ar ambell air a pham?

• Ydi’r llais yn dangos tymer neu emosiwn arbennig? Pam?

RHYNGWEITHIO Â CHYMERIADAU ERAILL

• Beth yw ei berthynas â chymeriadau eraill y ddrama? 

• A yw’n rhyngweithio’n wahanol gyda gwahanol gymeriadau? 

• Ydi’r rhyngweithio yn newid o fewn yr olygfa oherwydd newyddion drwg, da ac ati? 

• Beth am lefelau rhyngddynt? A’r pellter? Agosrwydd?  (cynefineg)- arwyddocaol?

• Beth am gyswllt llygaid? Neu ddiffyg cyswllt llygaid?

• Beth am ei berthynas a’r Corws/dawnswyr?

ENW’R CYMERIAD?

OED?

LLAIS

ton, traw, tempo, cryfder, acen?

ANSODDEIRIAU 
I DDISGRIFIO’R 

CYMERIAD

Blin, ofnus, styfnig, 
bregus, hyderus..

SYMUDIADAU A 
MYNEGIANT WYNEB

Mynegiant wyneb, symudiadau, 
osgo, ystumiau (gestures)

CYMHELLIANT

Beth yw ei nod?
Beth yw ei job yn yr olygfa yma?

RHYNGWEITHIO 
AG ERAILL 

Cynefineg?
Agosrwydd?

Lefelau?
    Cyswllt llygaid?

ARDDULL

Ysdeil mae’r ddrama wedi ei chyflwyno e.e.

NATURIOLAIDD

REALAIDD

SWRREAL

MYNEGIADAETH (Expressionism)

ABSWRD

THEATR EPIG

THEATR GORFFOROL ayb.

Y CYFARWYDDWR 

Y cyfarwyddwr sy’n gorfod tynnu’r llinynnau i gyd at ei gilydd i greu y darlun gorffenedig o’r ddrama ar y 
llwyfan. Dewisiwch olygfa allweddol ac ewch ati i’w llwyfannu. Cofnodwch eich syniadau fel cyfarwyddwr 
ar y golygfeydd fel y bydd o ddefnydd i chi sy’n gweithio o ran lleoliad ar lwyfan a chynefineg rhwng y 
cymeriadau. Sicrhewch eich bod yn trafod y canlynol o ran sut i lwyfannu’r gwahanol olygfeydd:

• arddull y cynhyrchiad ( sut mae wedi ei wneud?) 

• math o lwyfan 

• llwyfannu’r olygfa - blocio, safle dechreuol a gorffen, lleoliad ar y llwyfan, pwysigrwydd cynefineg, 
(procsemics), 

• yr awyrgylch a’r naws yr ydych chi am ei greu,

• cymhelliant, sgiliau yr actor - llais a symud, osgo corff a.y.b

• y berthynas rhwng yr actorion a’r gynulleidfa gyfoes

BLOCIO GOLYGFA

LLEOLI AR LWYFAN

Wrth fynd ati i lwyfannu neu flocio drama mae’n bwysig bod yr actor a’r cyfarwyddwr yn siarad iaith sy’n 
ddealladwy i bawb o ran symud ar y llwyfan.

Rhennir y llwyfan prosceniwm i 9 rhan gyfartal a rhoi teitlau iddynt e.e. ‘Up stage right’; ‘Down stage left’; 
Centre stage. Gellir defnyddio’r rhai Cymraeg hefyd - USR FDLL Fyny de llwyfan CSR CDLL Canol de 
llwyfan DSR LDLL lawr de llwyfan USC FCLL fyny canol llwyfan CS CLL canol llwyfan DSC LCLL lawr canol 
llwyfan USL FCHLL fyny chwith llwyfan CSL CCHLL canol chwith llwyfan DSL LCHLL lawr chwith llwyfan

COFIWCH: Bydd y ffordd y byddwch yn rhannu llwyfan gylch, gwth neu traws yn wahanol, e.e. gallwch rannu 
llwyfan gylch fel pitsa a rhifo’r rhannau o 1-8, cofiwch nad oes de a ch llwyfan mewn cylch.

Ar gyfer llwyfan draws- fe allwch chi ei dorri i fyny fel grid a rhifo pob rhan.

Ar gyfer llwyfan gwth gellir cael uwch lwyfan ac yna De a Ch fel ar lwyfan proseniwm.

Cofiwch rifo mynedfeydd ac allanfeydd. Mae’n holl bwysig eich bod chi’n gwneud hyn ar y papur er mwyn i’r 
arholwr allu gweld a deall eich syniadau llwyfannu.

PARATOI AR GYFER ARHOLIAD

Uwch-Gyfrannol- ( Bl 12)

Uned 1- Gweithdy Theatr –(ail-ddehongli a chofnod creadigol)

Uned 2- Testun Mewn Theatr- (y papur arholiad)

Safon Uwch-(BL13)

Uned 3- Testun ar Waith- ( Ymarferol ac adroddiad proses a gwerthuso)

Uned 4- Testun Mewn Perfformiad- (y papur arholiad)

Ewch ati i baratoi nodiadau i’r cwestiynau canlynol fydd o gymorth i chi yn eich Uned 2 Uwch Gyfrannol ac 
Uned 4 Safon Uwch.

TAG / UG Os ydych yn ddisgybl sy’n astudio Drama ar gyfer TAG /UG fe fyddwch yn ymwybodol eich bod yn 
astudio testun o safbwynt:

• yr actor

• y dylunydd 

• y cyfarwyddwr

Bydd disgwyl hefyd eich bod yn trafod dylanwad cynhyrchiadau theatr fyw eraill o safbwynt yr uchod a sut 
mae hynny wedi llywio eich penderfyniadau theatig. Bydd yn rhaid i chi ystyried y canlynol wrth astudio’r 
testun:

• dehongliad cymeriad – cymhelliant a rhyngweithio 

• sgiliau perfformio – llais, corff a rhyngweithio 

• mathau gwahanol o lwyfan

• lleoliad cymeriadau a’u symudiadau / procsemics ar lwyfan 

• strwythur, iaith a chyfarwyddiadau llwyfan

• elfennau dylunio gan gynnwys: - sain - goleuo - set a phropiau - gwisgoedd, gwallt a cholur

• sut mae theatr fyw, yn dylanwadu ar eu penderfyniadau a’u dealltwriaeth o’r modd y mae drama a theatr 
yn cael eu datblygu a’u perfformio.

CWESTIYNAU YMARFER

Dyma’r math o gwestiynau y gellir eu disgwyl ar gyfer Uned 2 UG :Y Papur Arholiad: (BL12)

Ceir tri chwestiwn-(a),(b) ac (c) gyda dwy ran i gwestiwn (b)- (i) a (ii)

Bydd y ddau gwestiwn cyntaf yn seiliedig ar ddarn penodol o’r ddrama osod a bydd cwestiwn (c)

fel arfer am y ddrama yn ei chyfanrwydd.

Mae cwestiwn (b) (i) yn gofyn i chi ateb y cwestiwn o safbwynt cyfarwyddwr, actor neu ddylunydd, gyda 
phwyntiau bwled i’ch cynorthwyo. 

Bydd (b) (ii) yn gofyn i chi gyfeirio at gynhyrchiad theatr fyw a sut mae wedi dylanwadu ar eich dewisiadau  yn 
y cwestiwn blaenorol.

e.e.

 Darllenwch o ddechrau’r ddrama ar dudalen hyd at y cyfarwyddyd llwyfan “ ” ar dop tudalen # 

(a) Fel dylunydd, trafodwch syniadau am wisgoedd ar gyfer yn y darn hwn.

       Yn eich ateb, cyfeiriwch at:

• y cyfnod mae’r ddrama yn cael ei osod ynddo

• gwallt a cholur

• cysylltiadau rhwng gwisgoedd a chymeriad

(a)  Fel dylunydd, esboniwch sut byddech chi’n llwyfannu’r darn hwn.

  Yn eich ateb, dylech gyfeirio at:

• y dewis o lwyfan

• arddull y cynhyrchiad

• set a phropiau

(a) Fel perfformiwr (actor), trafodwch sut i chwarae rôl mewn perfformiad o’r ddrama gyfan.

  Yn eich ateb, dylech gyfeirio at:

• ddarnau allweddol o’r ddrama

• symudiadau a rhyngweithio

• sgiliau lleisiol

(a)  Fel perfformiwr (actor), esboniwch sut byddech chi’n perfformio yn y darn hwn. 

 Yn eich ateb, dylech gyfeirio at:

• cymhelliant a perthynas y cymeriadau 

• symudiadau a rhyngweithio’r cymeriadau

• llais y cymeriad.

 (a)  Fel dylunydd, trafodwch sut y byddech chi’n llwyfannu y ddrama gyfan.

  Yn eich ateb, dylech gyfeirio at: 

• ddarnau allweddol o’r ddrama 

• math o lwyfan 

• set a phropiau. 

• sain a golau.

 (a) Fel dylunydd, trafodwch sut y byddech chi’n defnyddio sain ar gyfer y darn hwn.

  Yn eich ateb, cyfeiriwch at:

• y cyfnod mae’r ddrama yn cael ei osod ynddo 

• arddull y cynhyrchiad 

• sut y byddai sain yn cyfrannu tuag at awyrgylch y darn.

 (a)  Fel dylunydd, trafodwch sut y byddech chi’n defnyddio golau ar gyfer y darn hwn.

  Yn eich ateb, cyfeiriwch at:

• y cyfnod mae’r ddrama yn cael ei osod ynddo

• arddull y cynhyrchiad 

• sut y byddai golau yn cyfrannu tuag at awyrgylch y darn

• 

 (a)  Fel cyfarwyddwr, trafodwch sut y byddech chi’n cyfleu awyrgylch yn y darn hwn.

  Yn eich ateb, cyfeiriwch at: 

• Strwythur y darn – ymhle yn y testun y daw’r darn, oes uchafbwynt emosiynol   yn y darn?

• Cyfarwyddiadau llwyfan – oes yna gyfarwyddiadau llwyfan penodol, beth mae’r cyfarwyddiadau yn eu 
hawgrymu?

Bydd cwestiwn (b)(i) yn gofyn i chi lwyfannu y darn a ddewiswyd o ran cyfarwyddwr, actor neu ddylunydd 
hefyd- ond yn wahanol i gwestiwn (a).

Bydd cwestiwn (b) (ii) yn gofyn i chi gyfeirio at gynhyrchiadau theatr fyw – sydd wedi dylanwadu arnoch chi 
wrth ateb (b) (i).

e.e.

(b) (i)  Fel cyfarwyddwr, esboniwch sut y byddech chi’n llwyfannu’r rhyngweithio rhwng xxx a xxx yn y darn  
 hwn.

 Yn eich ateb, dylech gyfeirio at:

• Cymhelliant y cymeriadau

• Lleoliad y cymeriadau ar y llwyfan rydych wedi’i ddewis

• Symudiadau’r cymeriadau a’r rhyngweithio rhyngddyn nhw.

(b) (ii)  Dadansoddwch a gwerthuswch sut mae unrhyw gynhyrchiadau o theatr fyw rydych chi wedi’u gweld  
 fel rhan o’ch cwrs wedi dylanwadu ar y dewisiadau hyn.

(b) (i)  Fel actor, esboniwch sut byddech chi’n perfformio rhan XXXX yn y darn hwn.

            Yn eich ateb, dylech chi gyfeirio at:

• Cymhelliant y cymeriad a’i berthynas ag eraill 

• Sgiliau lleisiol

•  Symudiadau a rhyngweithio.

    

(ii) Dadansoddwch a gwerthuswch sut mae o leiaf UN cynhyrchiad byw rydych chi wedi’i weld fel rhan o’ch 
cwrs wedi dylanwadu are ich dewisiadau fel actor yng nghwestiwn (b) (i)

 

Dyma’r math o gwestiynau y gellir eu disgwyl ar gyfer Uned 4 SAFON UWCH: Y papur Arholiad (BL 13)

Astudir dau destun.

Felly- pe byddech yn ateb (b) (ii) gan ddefnyddio Arianrhod fel eich cynhyrchiad 
theatr fyw fel dylanwad ar eich ateb yn (b)(i) am gymeriad o’r ddrama osod- ac yn 
defnyddio cymeriad Arianrhod ei hun- efallai y byddech yn cyfeirio at ei chymeriad 
penderfynol a chryf yng ngwyneb trais a brad. Ei chymhelliant yw aros o dan y mor a 
gwrthsefyll Gwydion a Don.Ei rhyng-weithio efo’r corws. O safbwynt ei llais- roedd 
ei thon yn bwerus ac yn awdurdodol, ei thraw yn isel a’i thempo yn araf (yn y darn a 
ddewiswyd ganddoch)pwysleisio geiriau fel “Myfi piau ‘nghorff a’m hewyllys- neb 
arall”.

Ei symudiadau wrth gael ei threisio- fel petai wedi datgysylltu ei hun o’r presennol 
ac yn edrych i fyny tua’r ser. Ei cherddediad lluddiedig yn ol i Gaer Arianrhod. Ayb. 
Y rhyngweithio rhwng Arianrhod a Gwydion – hapus nes iddi gael ei bradychu a’i 
defnyddio gan Gwydion a’i lladd yn y diwedd. 

Adran A

Cwestiwn mewn TAIR RHAN. 

Cwestiwn (a) (i) a (b) ar ran benodol o’r ddrama, cwestiwn (a) (ii) yn seiliedig ar gynhyrchiadau theatr fyw.

Byddwch yn arddangos gwybodaeth wrth ddehongli y ddwy ddrama ar gyfer perfformiad o safbwynt actor, 
dylunydd a chyfarwyddwr. Mae’n ofynnol felly bod wedi gweld o leiaf DAU gynhyrchiad theatr fyw er mwyn 
gallu trafod dylanwadau wrth fynd ati i lwyfannu a pherfformio’r dramau. 

Rhaid i’r ymgeisydd ystyried y canlynol wrth astudio’r testun:

• dehongliad cymeriad – cymhelliant a rhyngweithio

• sgiliau perfformio – llais, corff a rhyngweithio 

• mathau gwahanol o lwyfan 

• lleoliad cymeriadau a’u symudiadau / procsemics ar lwyfan 

• elfennau dylunio gan gynnwys: - sain - goleuo - set a phropiau - gwisgoedd, gwallt a cholur

• sut mae theatr fyw, yn dylanwadu ar eu penderfyniadau a’u dealltwriaeth o’r modd y mae drama a theatr 
yn cael eu datblygu a’u perfformio.

Adran B 

Cwestiwn MEWN DWY RAN. 

Cwestiwn (i) ar sut y gellir addasu’r testun ar gyfer cynulleidfa gyfoes- nail ai o safbwynt actor, dylunydd neu 
gyfarwyddwr.

Bydd yr ail ran (ii) yn gofyn i chi ddadansoddi a gwerthuso sut mae theatr fyw wedi dylanwadu ar eich 
dehongliad.

• Rhaid ystyried: 

• cyd-destun cymdeithasol, hanesyddol a diwylliannol y testun 

• dylanwad ymarfer theatr cyfoes 

• sut mae theatr fyw, wedi dylanwadu ar eu penderfyniadau a’u dealltwriaeth o sut y mae drama a theatr yn 
cael eu datblygu a’u perfformio

• sut mae’r testun yn ymdrin â’i thema.

CWESTIYNAU YMARFER

DYMA’R MATH O GWESTIYNAU Y GELLID EU DISGWYL YN UNED 4 SAFON UWCH – Y PAPUR 
ARHOLIAD:

Adran A

Darllenwch o waelod tudalen o’r cyfarwyddyd llwyfan (… ) hyd at ddiwedd y ddrama.

 

(a)  (i) Fel dylunydd, dyfeisiwch wisgoedd ar gyfer **** yn y darn hwn.

  Esboniwch sut gall y gwisgoedd hyn gael eu defnyddio i gyfleu ystyr.

(ii) Dadansoddwch a gwerthuswch sut mae unrhyw gynhyrchiadau o theatr fyw rydych chi wedi’u 

gweld fel rhan o’ch cwrs wedi dylanwadu ar y dewisiadau hyn.

(a) (i) Fel cyfarwyddwr, trafodwch sut mae’n bosibl cyfleu ystyr drwy symudiadau a chydberthnasau 
gofodol ar y llwyfan yn y darn hwn.

(ii) Dadansoddwch a gwerthuswch sut mae unrhyw gynhyrchiadau theatr fyw a welsoch fel rhan o’r 
cwrs wedi dylanwadu ar eich dewisiadau fel cyfarwyddwr.

(a) (i) Fel actor, trafodwch sut byddech chi’n defnyddio llais a symudiadau i gyfleu cymhelliant **** yn y 
darn hwn.

(ii) Dadansoddwch a gwerthuswch sut mae unrhyw gynhyrchiadau theatr fyw a welsoch fel rhan o’r 
cwrs wedi dylanwadu ar  eich dewisiadau fel actor.

Adran B

i) Fel dylunydd, esboniwch sut byddech chi’n dehongli themau xxxxxx a xxxxx o dudalen *** hyd   
 at dudalen *** ar gyfer cynulleidfa gyfoes. Dylech esbonio sut mae eich syniadau dylunio    
 yn berthnasol i’r ddrama yn ei chyfanrwydd.

ii) Dadansoddwch a gwerthuswch sut mae unrhyw gynyrchiadau byw rydych wedi’u gweld wedi   
 dylanwadu ar eich dehongliad

Gallech gyfeirio at wisgoedd coch y cymeriadau yn Act 1- cynrychioli 
gwaed? Bod y dillad yn llac fel bod y corws/ dawnswyr yn medru 
symud yn rhwydd ynddyn nhw.Defnydd cotwm, naturiol. Gwisgoedd 
Gwydion, Gilfaethwy a Don bron yn filwrol ac yn ddu- cynrychioli 
drwg? Lledr sgleiniog,caled.Bygythiad?

Gallech gyfeirio efallai at hunanladdiad Gilfaethwy- sefyll ar ddibyn y 
gaer a Gwydion yn ceisio ei ddarbwyllo i beidio, neu Don ar ail lefel yr 
awditoriwm i ddangos ei hawdurdod?

Cyd-berthnasedd y dawnswyr ag Arianrhod a’i gilydd?

Gallech ddewis elfennau amrywiol o ddau neu dri  pherfformiad 
gwahanol- llais un actor, cymeriadu actor arall, symudiadau actor ac 
osgo corff un arall…

Cwestiwn am ddylunio yw hwn- bydd angen i chi drafod y dewis 
o lwyfan, arddull y cynhyrchiad, y set, propiau, goleuo, sain a 
gwisgoedd a sut mae’r themau yn cael eu dehongli yn y dyluniad ar 
gyfer cynulleidfa gyfoes. Mae angen son am y ddrama gyfan.

Sut mae’r ddrama yn berthnasol i gynulleidfa heddiw?( ee byd yn 
well heddiw? Derbyn pobl wahanol yn well? Yr Ail act?)

Sut mae’r set a’r gwisgoedd yn adlewyrchu’r thema? (E.e. y set 
gylchog yn adlewyrchu caer, lliw coch y gwisgoedd yn cynrychioli’r 
gwaed..ayb)

i) Fel dylunydd set, dewiswch UN thema o’r ddrama ( osod). Trafodwch sut byddai eich syniadau ar   
 gyfer set a phropiau yn cyfleu’r thema hon i gynulleidfa gyfoes. Dylech chi gyfeirio at DDAU DDARN  
 o’ch dewis chi ac at gyd-destun hanesyddol, cymdeithasol a diwylliannol y ddrama.   
ii) Dadansoddwch a gwerthuswch sut mae unrhyw gynyrchiadau byw rydych wedi’u gweld wedi   
 dylanwadu ar eich dehongliad.

  

I. Fel cyfarwyddwr, esboniwch sut byddech chi’n dehongli y rhan ar dudalen  *** i dudalen  ar gyfer 
cynulleidfa gyfoes a dangoswch sut mae eich syniadau’n berthnasol i’r ddrama yn ei chyfanrwydd.

II. Dadansoddwch a gwerthuswch sut mae unrhyw gynyrchiadau byw rydych wedi’u gweld wedi 
dylanwadu ar eich dehongliad.

Pecyn gan Bethan-Catrin Roberts

ATODIADAU

 

Gallech gyfeirio at themau Arianrhod-ee- gwahanol, 
gwydnwch,brad,trais, bod yn fam, aberth, ffeministiaeth, 
camdriniaeth, hunaniaeth,cymunedau coll, dewrder ayb

Set a phropiau- cylchoedd- llwyfan gylch, y gaer, cylch o olau- y 
lleuad a’r ser, O yn cynrychioli yr eclips, y ‘rig’ goleuo yn dod i lawr a’r 
actorion yn ei ddefnyddio fel bord gron mewn llys ac yn yfed arni, y 
pridd yn yr ail act, byd arall-fydol ayb.

Cadwynni yn y carchar, ffens weiren haearn o amgylch ail res yr 
awditoriwm ayb

Rhestr o’r hyn sydd ei angen i ateb cwestiwn ar actio yn Uned 2- UG  y papur arholiad)

Enghreifftiau o gyn-bapurau Drama Safon Uwch C.B.A.C.

UNED 2

Enghreifftiau o gyn-bapurau Drama Safon Uwch C.B.A.C.
Uned 4- Adran A ac Adran B

ADRAN A



FRANWEN.COM 32



FRANWEN.COM 33



FRANWEN.COM 34



FRANWEN.COM 35
FRANWEN.COM


